MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 95

It-Tlieta, 26 ta’ Ottubru, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:12 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Karol Aquilina; l-Onor. Jonathan Attard; l-Onor. Clayton Bartolo, Ministru għat-Turiżmu u l-Protezzjoni tal-Konsumatur; l-Onor. Glenn Bedingfield; l-Onor. Alex Muscat, Segretarju Parlamentari għaċ-Ċittadinanza u l-Komunitajiet; u l-Onor. Ryan Callus (sostitut tal-Onor. Chris Said), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 94, li saret fl-20 ta’ Ottubru 2021, ġew konfermati.

KORRISPONDENZA

Email datata 20 ta’ Ottubru 2021 mibgħuta minn Dr Giannella de Marco fejn fiha nfurmat lill-Kumitat meta se tkun f’pożizzjoni li tista’ tkompli tassisti lis-Sur Apap Bologna waqt ix-xhieda tiegħu quddiem il-Kumitat. (Dok. 204)

Email datata 25 ta’ Ottubru 2021 mibgħuta mill-Onor. Konrad Mizzi, fejn fiha nforma lill-Kumitat li ma setax jattendi l-laqgħa tal-lum, kif kien ġie mitlub jagħmel. (Dok. 205)

KONTINWAZZJONI TAL-EŻAMI TAR-RAPPORT TAL-AWDITUR ĠENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Il-Kumitat irriżuma mill-20 ta’ Ottubru d-diskussjoni dwar dan ir-rapport.

PERMESS LILL‑MEDIA

Il‑membri tal-media li kienu preżenti ngħataw permess sabiex jidħlu jieħdu filmati u ritratti għal ftit minuti.  

Iċ-Chairman qal li wara xahar li kien ilu jiġi msejjaħ sabiex jixhed, l-Onor. Konrad Mizzi kien informa lill-Kumitat li kien jinsab imsiefer.  Huwa kompla jgħid li l-Kumitat kellu jikkundanna b’mod unanimu dan l-aġir tal-Onor. Mizzi. 

L-Onor. Glenn Bedingfield qal li t-triq ‘il quddiem għall-Kumitat kienet li jaqbel fuq data oħra sabiex l-Onor. Konrad Mizzi jidher quddiem il-Kumitat u mhux li joqgħod isir logħob għall-gallerija. 

L-Onor. Karol Aquilina mbagħad għadda sabiex iressaq din il-mozzjoni: 

“Il-Kumitat Permanenti dwar il-Kontijiet Pubbliċi, imlaqqa’ llum it-Tlieta 26 ta’ Ottubru 2021, jikkundanna u jiddeplora l-aġir tal-Onor. Konrad Mizzi, li għar-raba’ darba naqas milli jidher quddiem l-istess kumitat biex jagħti x-xhieda tiegħu.”.

L-Onor. Glenn Bedingfield ukoll ressaq mozzjoni li tgħid hekk:

“Il-Kumitat dwar il-Kontijiet Pubbliċi qiegħed hawnhekk jiltaqa’ u jeżamina r-rapport tal-Awditur biex isir jaf il-verità u mhux biex joqgħod jilgħab logħob politiku partiġġjan. Għaldaqstant dan il-Kumitat għandu jaqbel li jerġa’ jtella’ bħala xhud lill-Onor. Konrad Mizzi nhar it-3 ta’ Novembru fis-2:00 p.m.

Iċ-Chairman imbagħad għadda sabiex ipoġġi l-mistoqsija fuq iż-żewġ mozzjonijiet.

Il-mozzjoni tal-Onor. Aquilina m’għaddietx bi tliet voti favur u erba’ voti kontra, filwaqt li l-mozzjoni tal-Onor. Bedingfield għaddiet b’mod unanimu.

Iċ-Chairman fakkar li fil-Laqgħa Nru 93 tat-13 ta’ Ottubru 2021, kien deher quddiem il-Kumitat is-Sur Raymond Fenech, bħala r-rappreżentant ta’ GEM Holdings Limited u ta’ ElectroGas Malta Limited, fejn kien qal li kien se jitkellem mas-segretarju taż-żewġ kumpaniji u mal-bord tad-diretturi taż-żewġ kumpaniji sabiex ikun jista’ jiġbor id-dokumenti li kien qed jitlob il-Kumitat u kien se jara li qabel il-laqgħa ta’ wara jinforma lill-Kumitat kif se jipproċedi.  

Iċ-Chairman qal li l-Kumitat kien għadu ma rċeva ebda dokument jew informazzjoni minn dawk mitluba u wissa li jekk sa laqgħa oħra dawn id-dokumenti ma kenux se jintbagħtu, allura l-Kumitat kien se jkollu jħarrek lill-persuni responsabbli sabiex jitilgħu jagħtu spjega lill-Kumitat. Huwa kompla jgħid li mhuwiex aċċettabbli għall-Kumitat li tingħata l-kelma minn xi ħadd li se ssir xi ħaġa mbagħad dik il-ħaġa ma ssirx.

Fis-2:43 p.m. il-Kumitat aġġorna għal nhar l-Erbgħa 3 ta’ Novembru 2021 fis-2:00 p.m.

